
〈門屏居。以佚桑榆之景。豈敢有所僥覬以招物議。雖眷懷之舊未忍捐棄。在臣私計實有不便。伏望聖慈。鑒察由衷之懇。特與檢會前奏改畀祠禄。〉

〈以安愚分。所有差劄。未敢祗受。再辭免隆興府奏劄承乏罔功。乆慚因任。丐閑易地。上玷誤恩。亟騰請避之章。乃拜免行之詔。義難但已。情敢〉

〈畢陳。伏念臣初乏吏能。可當閫寄。曩歸田之未乆。俄樸被以此來。事雖必親。勤不補拙。屢祈置散。天聽甚高。繼許借留。龍光曲被。時玩將周於四稔。〉

〈課聞何有於一毫。倥偬不皇。應酬難强。精神疲耗。形體支離。加之痼疾之不痊。自分餘生之無幾。况復親年踰邁。病日尤多。止願生還於里閭。豈敢〉

〈自安於朝夕。爰披肝膽。覬動晃旒。雖明時不欲棄捐。就膺煩使。而脩𡍼又復䟦履。實背前言。既干貪禄之譏。且有欺君之罪。已猶自愧。人則謂何。與〉

〈其冐昧以一行。孰若凌競而再瀆。伏望皇帝陛下。恕其方命。鑒此由衷。推上聖之。好生及其母子。以祠庭之賦粟活之山林。庶幾末路之保全。或可〉

〈他時之縻殞。衛後樂先生集辭免除資政殿大學士知隆興府奏劄　臣昨兩具奏乞罷就祠舘。歸休田廬。疊拜壐書。未賜俞允。欲投誠君父再伸〉

〈前請。忽凖省劄除臣資政殿大學士。知隆興府。江西安撫。使填見闕者。更移重鎮。加畀隆名。厚恩如天。跼蹐無地。伏念臣蒙陛下記憐。付以分閫之〉

〈寄。黽勉夙夜。庶幾稱塞。所幸年榖屢稔。枹皷不驚。憑藉威靈。粗免曠敗。臣年齡已暮。識慮就昏。疾病交侵。災患頻有。自揣凉薄。終難報效。未敢遽乞〉

〈骸骨。且欲上還即綬。姑竊祠禄以佚病軀。此臣由衷之情。非有一毫欺偽。湘中事簡訟稀。猶懼弗克負荷。江右襟帶之州。地望雄重。民物繁夥。相去〉

〈何啻倍蓰。豈臣衰病所堪。况大學士之稱。前朝本以優禮勲舊。尤非無功所宜冐處。繇逺移近。雖陛下欲少慰其歸心。求退得遷。使㣲臣何以自迯〉

〈於物議。不避煩瀆。再有奏陳。欲望聖慈。檢會臣前奏特降睿㫖與臣宫觀差遣。儻暮齒得全於休息。則此身終誓於縻捐。所有省劄。臣未敢祗受。干〉

〈冐天威。臣無任。不允詔。勑衛某。省所奏劄子辭免除資政殿大學士。知隆興府。江西安撫使填。見闕。恩命事具悉。朕惟尊方鎮之權。所以衛王室。〉

〈優大臣之禮。所以重朝廷。𡖖夙負軼材。蔚為偉器。參國枋於萬化更新之日。有彌縫參賛之功建帥旄於一方甫定之餘。有鎮靜綏懷之畧。顧方深嘉〉

〈頼。廼屢丐於歸休。為爾相攸。莫知自近。大江西南。綿數千里。昔稱會府之雄。中興牧伯。餘四十人。半用政𡍼之舊。申加隆委。就陟寵名。使周邦喜良〉


〈翰之臨。知朕志軫斯民之厚。尚體兹意。母為固辭。所辭宜不允。故兹詔示。想宜知悉。夏熱。卿比平安好。遣書指不多及。辭免再知隆興府奏劄　〉

